
































































































































































































































































































































































































































































































































































































































































































































5. Dene sampun lami tan seba maring sun, mila kagagas.
“’apa baya sira yayi, arsa nglawan maring ing karatoningwang.”

6. Duk puniku kang kemit aneng kadhatun, Panggedhe Jam-
beyan, lawan Plangitan Kyai, ingkang jagi aneng pandhapa pase-
ban.

7. Wus dinangu ya ta pangandikanipun: “Heh Panggedhe
sira, Jambeyan Plangitan ugi, paran baya sira weruh purwanira.

8. Ariningsun, nggone nora seba mring sun, apa darunanya,
de lami tan ana prapti, datan karsa seba mring karatoningwang.

9. Laminipun saprene wataranipun, wus ana nem warsa, apa
baya yayi sakit, lah Penggedhe matura ing yektinira.”

10. Nulya matur Kyageng Jambeyan puniku: ’Dhuh dhuh gus-
ti kula, nuwun duka amba yekti, pireng ulun rayi tuwan sang di-
patya.

11. Sampun ngumpul Dipati Pati puniku, sagung praboting
prang, arsa nglurug mring Matawis, kinten amba datan dangu
nulya prapta.”

12. Sang aprabu andangu mrih terangipun: ’Apa sababira,
yayi iku arsa balik, paran baya purwane wani maring wang?”.

13. Ki Tumenggung amiyagah aturipun: ’Mireng wartos amba,
ri tuwan arsa nggentosi. ing kaprabon Mataram arsa rinebat.”

14.Jeng Sinuhun pan dereng pracayeng kalbu, dhateng Ki
Jambeyan, nulya gentos dangu malih, marang wau Ki Ageng ing
Palangitan.

15. Kalihipun samya kareh bawahipun, marang sang dipatya,
ing Pathi tur caket nagri. ’Lah Plangitan kapriye pamirengira.

16. Ariningsun Dipati Pati puniku, apa bener arsa, nglurugi
marang Matawis?”. Ki Plangitan ature pan ngamandaka:

17. ’Dhuh gustengsun sayektos rayi pukulun, arsa mengsah
perang dedamel sampun cumawis, kantun nganti kumpule para
punggawa.

18. Malihipun saben ari gulang pupuh, marma datan seba,
mireng amba sakit galih, dene kuda Juru Taman kinarsakna.

19. Marmanipun puniki darunanipun. Kaping kalihira, wektu
baris Pandhan Ardi. jeng paduka tuk putri kalih yu endah.

20. Mung pukulun kang mundhut kekalihipun, boten binage-
ya, rayi Pati nora tampi, mila lajeng dalu kondur tan pamitan.”

21. Sang aprabu karaos ing galihipun, baya bener ika, arinta
lara kang galih, lajeng legeg kadya tugu sinukarta.

22. Lajeng malebeng maring kadhatun, sare sri narendra, ka-
gagas sajroning guling, katon yuda lan rayi sang adipatya.

23. Rayinipun Jayakusuma kapupuh, marma enjingira, sira
wau sri bupati, tur pariksa dhumateng rama pandhita.

24. Sang awiku kang kinarya tuduh. Tan antara prapta, nulya
samya tata linggih, gya sang nata ngaturken supenanira.

25.Ri wus katur supena dalu anggalur, Kyai Juru mojar:
”Dhuh dhuh angger sri bupati aywa sira mestuti marang supena.

26. Datan perlu ngandel mring supena iku, lawan malihira,
apa perlunira sami, sira arsa memungsuhan lawan kadang.”

27.Matur arum sang nata marang sang wiku: ’Krana saking
kuda Juru Taman kula ambil, sun lintoni kalawan Lembu Pragola.

28. Malihipun duk baris neng Pandhan gunung, sun antuk
boyongan, pawestri kalih puniki, kang satunggal dereng kawula
paringna

29. Rayi ulun lajeng mantuk tanpa tutur, punika purwanya.”
Kyai Juru ngandika ris: ’Adhuh angger aywa sira cekak ing tyas.

30. Datan wurung ing tembe masthi kaduwung, datan wurung
sira, kaduwung sajroning ati, dene kadang priyangga arsa mungsuh-

»

an.

31. Aturipun Senapati “’inggih sampun, kula antuk tandha, Ki
Gedhe Jambeyan kalih, Kyai Ageng Palangitan kang wewarta.

32. Kadwinipun tur priksa lamun saestu, arsa ngajak perang,
sampun tata gaman neki. arsa nglurug nagari Mataram.”

32. Kyai Juru ngandika marang sang prabu: ’Apa bener baya,
ature kalih puniki glis undhangen ingsun arsa atetanya.”

34. Ki Tumenggung myang Ki Gedhe sowan gupuh, ri sampun-
nya prapta dinangu dening Kiyai, aturira tan beda lawan sang
nata.

35. Ngantos dangu Panembahan kaki Juru, datan saged ngu-
cap, puwara ngandika aris: ’Kaki nata ingsun asung warta sira.

36. Becikipun paringa layang rumuhun, dhateng arinira, murih
pinanggih prayogi, apa bener yen arsa nedya mbalela.”

37. Sang aprabu datan suwaleng jro kalbu, nulya karya serat,
pandangon marang kang rayi, wosing serat lir sinom ijemanira.

XXVIL. SINOM

1. Ri wusnya palestheng karya, nawala dhateng kang rayi,
Rahadyan Jayakusuma, Dipati nagari Pati . Warnanen ingkang
tulis, wus dadya winaos sampun, ing ngarsane kang rama. Mangka-
na kanang kinteki: ’Salam ingsun praptaa mring yayi sira.

2. Arinta Jayakusuma, Dipati nagari Pati, wiyose ingkang
kadyeka boya ngapa muhung saking, sing dahat kangen mami,
wus, lama sira tan rawuh, marang nagri Mataram apa baya mang-
gih weri, mugi-mugi lah yayi glis sung pawarta.

3. Paran baya nandhang roga, utawa amanggih westhi, miwah
kang dadya daruna, de yayi datan sumiwi, apa ta arsa mukir, dhu-
mateng karatoningsun, kalamun tuhu nyata, suwawi dipun beciki,
beteng kandel sagung gaman di mirantya.

4. Tan wurung ingsun tumedhak, krana dahat kangen mami,
de lami nora kapanggya.” Sampun titi ponang tulis, saking raka’
narpati, ing Mataram prajanipun, kang kwasa tanah Jawa, Pa-
nembahan Senapati, sinung tandha asma tapak astanira.

S. Satamating kang nawala, nulya pinaringken maring, duta
anggandhek kembaran, tur sembah mentar tumuli. Datan winar-
neng margi, samana pan sampun rawuh, Pati ingkang nagara, wus
seba marang Dipati, kang wilapa pan sampun ingaturena.

6. Binuka sinukmeng driya, winaos tembunging tulis, kadha-
dha ijemanira. Jayakusuma Dipati, tan pati-pati angling, anggeget
ing wajanipun, krana suraseng serat. tan tuhu iku nimbali, mung
kinarya samudana pepulasan.

7. Reka-reka sri narendra, yektine yun mangun jurit. Serat
lajeng winangsulan, serat pinaringken aglis, utusan atur pamit,
lumengser pan sampun wangsul. Datan winarneng margi, cinatur
pan sampun prapti, ing Mataram cumundhuk ngarsa narendra.

8. Wus katur serat wangsulan, binuka sinukmeng tulis, ka-
dhadha jroning wardaya, ki Juru minta udani, saraosing kinteki,

243



pramila winaca sampun, mangkana wahyanira: ~’Pahargyan winan-
tu bekti, mugi katur dhumateng raka narendra.

9. Kang masesa tanah Jawa, ngrenggani Mataram nagri, ri
sampuning bekti amba, wiyosnya sampun amundhi, paringan na-
wala ji, animbali dhateng ulun, tuwin narka patik bra, mungkur
mring karaton aji, dhuh dhuh adhuh katura lepat kawula.

10. Miwah malih kinarsakna, amrayogi balowarti, dene Prabu
yun tumedhak ngrawuhi nagari Pati, atur ulun sayekti, tan sedya
amungsuh ratu, kalamun paduka karsa, rawuh dhateng nagri Pati,
ing sawanci kawula sumanggeng karsa.”

11. Titining pinang nawala, sembah sumungkem sing rayi,
Dipati Pathi nagara, nganti-anti misudheng sih. Sampuning nawala
di, winaos lajeng adhawuh. ”pan ingsun arsa tindak, geguyon
lawan Dipati.” tur sandika kyana patih mepak bala.

12. Wus andher wadya balabar, sagunging kliwon bupati, tu-
menggung kalawan arya panewu demang lan mantri, satriya kang
pinilih, wus pepak neng alun-alun, umbul-umbul daludag, bandera
maneka warni, kuda liman sadaya sampun samekta.

13. Ingkang binekta mangsah prang, kinarya tunggangan sami,
keh wadya tinon balabar, tabuhan mawarni-warni, gong bendhe
lawan beri, tinabuhan rame umyung, urut ing marga-marga, tan
ana kang lereh sami, sampun tebih lampahnya pra wadya bala.

14. Sentana ji mung kang putra, kalawan Juru Kiyai, kang
minangka tuwanggana, kyana patih tengga nagri. Aselur lampah
neki, tigang ari dereng kemput untape wadya bala, saking karaton
Matawis. Tan winarna kang mangkat umangsah yuda.

15. Kocap Dyan Jayakusuma, sang Pragola adipati, tan nedya
mepak kang bala, gegaman nora miranti, satuhu karsaneki, datan
nedya nglawan pupuh, dhumateng ingkang raka, sang Prabu Nata
Matawis. Patih matur dhumateng sang adipatya:

16. ’Pukulun atur pariksa, lamun wau sri bupati, arawuh
ambekta bala, paduka dereng nyawisi, parentah dhateng abdi,
samekta mangun prang pupuh, sinten ingkang mapaga.”” Angan-
dika sang dipati: ”’Nora susah uwong cilik melu yuda.

17. Ingsun dhewe kang mapaga, yudane sri narapati, pan iku
kang kinarsakna. Sapa kalah angemasi. Tyang alit tan udani, ma-

rang dosane wong agung, tan liya pamintengwang, amung surak
keplok neki, benjang lamun wus tempuk kang bandayuda.”

18. Kocapa wau sang nata, Senapati sampun prapti. ing Pati
sakidulira, bangawan kang mili maring, Juwana ponang kali. Wa-
dya bala ingkang nglurug. lereh neng desa Jethak, mungsuhe nora
kaeksi, ingkang nglurug wus miranti mangun perang.

19. Sang nata sedya utusan, Ki Juru ngandika manis: ’Lah ta
jebeng dipun sabar. wong perang kang ngati-ati, .aywa amburu
runtik, wekanana kang pakewuh, yogya wadya leremna, aneng
sakiduling kali, antenana wantune sang Adipatya.

20. Dipati Jayakusuma, tan kena karna kasriwing, wantune
prajurit tama. Lah mara dhawuha gusti. nggegulang kang prajurit,
pasangen mriyem kang agung. Kiyai Kalantaka, tan wande arimu
prapti.” Duk samana sang nata nulya parentah.

21. Prajurit ajar brondongan, ajar tumbak lawan bedhil.
Kocapa sang adipatya, ing Pati sampun miyarsi, nimbali abdi
siji: ’Lah Sutawanenggiteku, ingsun krungu suwara, mriyem Ka-
lantaka muni, mbokmanawa kaka Prabu uwus prapta.”

22. Patinggi atur pariksa, lamun wonten mengsah prapti, baris
sakidul bangawan, dhusun Jethak den enggeni, inggih saking Ma-
tawis, Senapati ingkang rawuh. Dipati nulya tedhak, pan sarwi
mundhut turanggi ingkang ngiring rakanta Pangeran Arya.

23. Kalawan ingkang tamtama, mung nenem kathahireki, sa-
wiji Patih Sumera, kalih Sutawanengpati. kalawan malih ngiring,
Sutawanenggita telu, sakawan Sambapradan, Sambanipis limaneki,
kanemira Rujakbeling atut wuntat.

24. Demang Bau nusul sigra, wus prapta tepining kali, Adipati
nuli nyabrang tan ajrih waler ing nguni, miwah wana: Dhuh kang-
mas Nata Matawis sami sugeng rawuhnya paduka nata.

25. Rawuh Pati arsa yuda, arinta sumanggeng Karsi, nanging
panuwun kawula, sampun ngaben kang prajurit, tyang alit boten
uning. dosanya ngawula ratu, suwawi glis miyose, kawula tur
pangabekti, rayi tuwan ing Pati mangsa mundura.”

XXVILDURM A
1. Dupi wau Senapati ing Ngalaga, mireng sumbaring yayi,

sang Jayakusuma, nantang madyaning rana, ngajak tandhing prang
pribadi, kalangkung suka: ’Yayi aywa kuwatir.

2. Nora watak pun kakang anglesanana, tan lingsem ran nar-
pati, ingsun sarah sira, apa karsamu baya, ingsun turut sang di-
pati.”” Sang adipatya, mangkana atur neki:

3. ”Lah ta kangmas paduka kang maringana, pun rayi ingkang
ngiring.” Bendu Senapatya, anumbak jajanira, jumebles lir pendah
wesi, ingkang tinumbak, ping kalih den tibani.

4. Ping tiganya sang Dipati nora pasah. Asurak wong ing Pa-
ti. tabuhan Mataram. umyung suwaranira, gong beri gumuruh
atri, asuraksurak, ngandika Sri Bupati:

5. ”Lah ta yayi wus tita panumbak ingwang, mara genti si-
reki, sun tamengi jaja, padha trahing kusuma, aja nganggo walang
~ti.” Rayi tur sembah: ’Dhuh kangmas nuwun amit.”

6. Pan tinumbak Senapati kenging jaja, swaranira cumeng-
kling, anglir numbak waja, tinumbak sami waja, rasukan pan nora
bucik, surak pra samya, wong Mataram nahuri.

7. Swara umyung -tetabuhan sesauran, gong beri slompret
muni, nulya malih ngangkat. Dipati asru numbak, kumencring
suwaraneki, malih asurak, kuda nyongklang sesirig.

8. Mire nganan kalihe samya anganan, yen ngering sami nge-
ring padha prawiranya, sayekti mandraguna, lumayu wangsul
nututi, wus pepanggihan, tumbak tinumbak sami.

9. Nuli ganti kalihe buntar-binuntar, gebang-ginebang sami,
sadina mangkana, tan ana kang kasoran, tantara kasaput wengi,
sapih kang yuda, bubaran sadayeki.

10. Enjingira wus sami atata bala, kang baris nganan-ngering,
wadya ing Mataram saklangkung kathahira, wong Pati namung
sakedhik, jitus saminya, prandene mung nyuraki.

11. Salin yuda Senapati lan Dipatya, ganti pedhang pra sami
arame perangnya sabet-sinabet pedhang, aganti tangkis-tinangkis,
udreg-udregan, pedhang putung pra sami.

12. Ganti keris suprandene nora pasah, nyuduk ganti-aganti,
tan ana kang tedhas. tatu maneh tatua, busik kewala tan mawi,
nyata prawira digdaya antuk tandhing.

13. Sampun serap lereh nggennya bandayuda. Enjingira prang
malih, sami perang dharat, tan mawi nitih kuda, ganti pedhang
ganti keris matek kang mantra, tan ana kang nedhasi.

14. Senapati mangkana pangandikannya: “Lah rayinta den
eling, perang lawan kadang, den nganggoa watara, panyudukmu
den nemeni. manawa sayah, temah ngunduri.”

15. Aturira Rahaden Jayakusuma, tur sembah konjem siti:
”Rakanta sang nata, sampun awalang driya, wantune rayi ing
Pathi, mundur plarasan, punika boten kepi.”

16. Yudanira apan uwus tigang dina, tan ana kang kalindhih.
Warnanen samana. pinuju dintenira, Kemis Pon anggennya jurit,
sang nata nabda: ’Becik salin kang jurit.

17. Ngadu jaya-kawijayan lawan ingwang, kateguhaning jurit,
payo ngadu rosa, golek margining lena, kantar bau kih ingungkih,
ngadu prakosa sarana taker getih!! ’.

18. Sang dipati umatur “’Inggih sandika, sakarsanta sang aji,
raka Ronggengira. rayi dados badhutnya”, sumenteg nala sang
aji, ”’pancen prawira si adhi wani mati.”

19. Nuli perang ganti sendhalsinendhal, dhupak dhinupak
sami, junjungjinunjungan, enggok puter gelutan, supe prangira
prajurit, saking dangunya, sami kaken ing galih.

20. Pan mangkono Senapati sru manabda: ’Dhuh yayi leren
sami, ayo padha siram, sarira kuthah lemah!”, kang rayi umatur
”Inggih, suwawi kangmas, sirama dhateng sani.

21.Pan punika sumur saking tilarannya, Kangjeng Sinuhun
Kali, toyanya kawuryan”, Senapati ngandika: ’lya yayi iku be-
cik”’, Wah wanci asar, numpak kuda umiring.

22.Para mantri tumenggung kang aneng wuntat, wus prapta

aneng sani, tedhak saking kuda. Dipati aturira: ’Suwawi kangmas
rumiyin, siram punika, kawula aneng wingking.”

23. Senapati lajeng manjing ing padusan, samana aningali,
sumur wonten teja, anggantheng trus ngakasa. Bakda siram Sena-
pati, ganti arinya sang Dipati ing Pati.

24. Sang dipati malebet ing sumur sigra, pan inggih aningali,
sumur ana teja, manginggil purugira, nanging pegat tejaneki, sang
adipatya wus kraos jroning galih.

25. Kalamun ing yuda badhe katiwasan, saking tandha ningali,
teja ing akasa nanging pegat kang teja, mangka duk sang Senapati,
siram weh tandha, teja manther manginggil.

26. Lajeng sami kondur marang pasanggrahan, ing ratri kang
winarni, Dipati ngandika, dhumateng abdinira, nenggih Suta-
wanengpati: ~’Lah benjang enjang, lamun ingsun ngemasi.

27. Enggal sira muliha marang nagara, sireku ingsun tuding,
lampusen garwanta, belakna marang ingwang, agung alit ywana
kari, ingsun tan lila, binoyong mring Matawis.”

28. Wanengpati turira ’Inggih sandika.” Warnanen Senapati,
matur Panembahan, kahananing payudan: ”Kadipundi rama Yogi,
awrat sangginya, pun yayi Adipati.

29.Pan kawula tan saged amatenana; dhumateng adipati.”
Sang wiku ngandika, mangkana delingira.
”’Benjang lamun sira jurit purihen sumbar, iku apes wong Pati.

30. Wus wantune Dipati Pati rayinta, tan betah den sumbari,
yen purun sesumbar, dadi apes jayanya.” Senapati matur malih:
”Kadi punapa anggennya nyenyumbari.

31. lamun kula larihi lajeng tur sembah, de yen males tur amit,
boten tilar krama, kados pundi ken sumbar, satindak tanduking
rayi, tan tilar tata, sasat tan ana sisip.”

32. Kyai Juru mesem jro tyas sarwi nabda:
”Gampang bae ngakali, wantune rayinta, ing Pati barangasan,
nora betah den campahi, marmanta sira, numpaka kuda dhisik.

33. Yen wus numpak nuli sira ngandika:
”Layak sira Dipati, kandel kulitira, de nganggo kere wlanda, pes-
thine tan pasah wesi, pesthine sumbar, adhimu adipati.”

34. Senapati wus tampil wangsit mangkana, enjing gya tata
baris, nuju ri Jumuwah, Wage pasaranira, pancen apese wong Pati,
dinten punika Senapati miyosi.

35. Numpak kuda apan sarwi mandhi tumbak, Kyai Plered
pinundhi, sarwi sumbar-sumbar: “Lah payo yayi mara, padha
sami andon jurit aywa ngucira, ya ingsun Senapati!!”’.

36. Sang dipati nulya nitih kudanira, napas ules wajik, ngem-
bat lawungira Ki Bedru namanira, sasirig madyaning jurit, wus
ayun-ayunan, sang nata ngandika ris:

37. ”Lah ta yayi sira glis andhisikana!”’, umatur inigkang rayi:
”Sumangga paduka, namani dhateng amba”, Senapati-angayati,
nanting kang tumbak, pan sarwi dipun tinggil.

38. Pamrihira mantep tibanya kang tumbak, kenging jaja amu-
ni, jumebles swaranya. Senapati ngandika: “Layak adhi sira sekti,
tan pasah tumbak, nganggo kere Walandi!”.

39. Sru bramantya Dipati Jayakusuma, rasukan dipun wingkis,
kang jaja katingal, sarwi sumbar mangkana: ’Boten watak tiyang
Pati, lamun nganggea kerene tyang Walandi!!”.

40. Senapati wus awas pandulunira, jajanya katon kuning, lir
kulit wanodya, lajeng sinogok tumbak, Kyai Plered ingkang man-
jing tumameng jaja, Dipati dhawah nuli.

41. Wus kajodhi Dipati Jayakusuma, tatu lambung kang ke-
ring dhawah saking kuda, ingkang kuda lumajar, gelang-gelang
layon neki, aminta toya: ’Kangmas aywa kawuri.”

XXVIII. PANGKUR

1. Sri narendra angandika: Mara nuli sinungan toya di, mrih
ruwating ingkang lampus.” Tirta sampun cumepak, nanging sang
dipati nora purun, mangkana pangandikanya: ’Kalamun prajurit
mati.

2. Kasambut ing ngadilaga, pangombene dede toya kang
wening, nging toya peresanipun, talethonging turangga.” Nulya
dhawuh meresaken sampun, ingunjuk tumunten seda, sira wau
sang adipati.

3. Warnanen Pangeran Arya, Panjaringan kalayan para abdi,
Sutawanenggati ngamuk, lan Patih Dyan Sumerja, Sambanipis,
Sambapradan datan kantun, tinadhahan wong Mataram, perang
rame silih ungkih.

4. Pangamuke tanpa guna, saking gunging wadya bala Mata-
wis jitus sasat tandhingipun, ngamuke saya nengah, saya prande-
ne, mungsuh tan keguh, nadyan teguh timbul rosa, sayekti datanpa
kardi.

5. Sira Sutawanenggita, ingkang aneng pura nenggani siwi,
Dyan Janaka kang waruju, saweg yuswa sawarsa, duk samana Su-
tawanggati ngamuk, emut dhawuhing bandara, gustine kinen
mateni.

6. Nuli manjing jroning pura, garwanira Dipati den pateni,
garwa putra selir sampun, sadaya sinudukan, sampun pejah amung
kantun putranipun, sajuga Raden Janaka, binekta lumayu ngungsi.

7. Dening Sutawanenggita, medal wingking terus palajeng-
neki, kang jinujug sedyanipun, arsa den delikena, aneng guwa pra-
tapaning bapakipun, supaya bisaa gesang, den ajak ambangun teki.

8. Kocapa kang bandayuda, sira Raden Arya ingkang pepulih,
tatu panah gegeripun, duk ngamuk madyeng rana, nuli lolos man-
tuk marang Pathi sampun, malebeng masjid sembahyang, lawan
bekta terbang neki.

9. Sekargadhung namanira, kang tinabuh ana sajroning
masjid, lawan nyandhing waosipun, kang ran Kyai Konang, Kyai
Balok puniku namaning dhuwung, rina wengi nora pisah, sangu
kudhi lawan keris.

10. Sumawana gamanira, rina wengi nora pisah sinandhing.
Ngecaeca nggennya lungguh, klayan tabuhan terbang, wus ru-
mangsa datan menang perangipun, sedyanira arsa kesah, marang
Mekah munggah kaji.

11. Warnanen kang taksih aprang, Sambanipis kang taksih
perang tandhing, duk uning bandaranipun, Pangeran Panjaringan,
sampun lolos lah punapa kang den rebut, gustine sampun palastra,
lajeng mundur mantuk nagri.

12. Atanapi patihira, Dyan Sumerja wus mantuk mring nagari,
wadya bala ingkang kantun, sami mantuk sadaya, sampun bibar
baris kang neng Pati wau, tan mirib lamun ayuda, tanpa bala
lawan jurit.

13. Sinegeg kang mantuk aprang, dyan warnanen wau sang
Senapati, arsa mundhut layonipun, Dipati Pati ika, ingkang seda
aneng paprangan winuwus, de dereng sisig punapa, nora paras
mungsuh jurit.

14. Sang nata alon manabda: “Nyata wanter rayinta adipati,
dene iku tandhanipun, mangsah prang tan siyaga, tan samekta
punapa ing caranipun, satriya kang mangsah yuda, nora paras nora
sisig.

15. Mring Pati sang nata tindak, tinimbalan wadya bala kang
kari. Wus pepak seba neng ngayun, penuh byantara nata, sang

aprabu pangandikanira arum: “Dhuh sagung kawulaningwang, sa-
Pati den parek sa-Pati den parek sami.

16. Lah sapa aranmu baya?”, aturipun ’Ulun pun Wanengpati,
Sambapradan kalihipun, Rujakbeling tiganya, Raden Patih Sumer-
ja sakawanipun, lawan sagung kang tamtama”, sang nata ngandika
aris:

17. ”Heh heh prajurit sadaya, becik sira nungkul mring mami,
sun wuwuhi palungguhanmu, kang sapuluh rongdasa, ingkang satus
ingsun ganjar kalih atus.” Pra wadya matur lenggana, nuwun bela
marang gusti.

18. Sang nata narik curiga, suprandene tan ana kang nedhasi,
tinumbak lawan sinuduk, binedhil nora pasah, samya ngucap
mangkene paturanipun, murih enggaling palastra, sedya bela ma-
rang gusti.

19. Wanengpati aturira: ’Pan kawula saged pejah puniki, ka-
lamun amba ingekum”, Wanenggita turira: ’Amba gusti saged
pejah raga ulun, kalamun dipun prakosa, jinunjung lawan binan-
ting.”

20. Sambapradan aturira: ”Pejah amba sinruduk dening sapi”,
Sambanipis aturipun: “Den tong kawula pejah.” Sang aprabu
dhawuh nglunasi mrih lampus, kang minta bela gustinya, tan arsa
ginawe becik.

21. Wus palestha sadayanya, pejahira samya mawarni-warni.
Sawusing pakaryan rampung. wonten abdi tur priksa, jroning
masjid taksih wonten kang pitekur, sang prabu lajeng tedhak,
minggah masjid mariksani.

22. Tuhu wonten satunggal, sujanma pitekur sajroning masjid,
sarwi nabuh terbangipun, nyandhing dhuwung lan tumbak, sri
narendra mangkana pandangunipun: ”Lah ta jeneng sira sapa?”,
kang dinangu angabekti.

23.”De amba Pangeran Arya, Panjaringan kaipe lan Dipati,
marmanta amba pitekur, tan nedya mangsah yuda, sedya amba
badhe minggah kaji tuhu”, ngandika sri naranata: ’Dene sira tan
nuturi.

24. Mangka kang kaprenah tuwa, sabab apa dene tan melu
jurit?”, kang tinanya aturipun: “Amba tan wuninga, sedyanira

ari amba ing satuhu, yektos sedyamba punika, arsa nyantri mung-
gah kaji.

25. Tan tumut mangreh nagara, sampun lami pitekur aneng
masjid.” Sang nata angandika rum: “Coba pinriksa badannya, apa
bener dheweke nyata pitekur!”. Puwara klambi binukak, ana tatu
gaman siji.

26. ’Dhuh gusti punika tandha, gegerira tatu panah sawiji,
tabet pan maksih kadulu!”, sri nata sru manabda: ”Yen mangkana
kakang tan tuhu aturmu, dene katon tabet panah, lawan maneh
nyandhing keris.

27. Kudhi sangut lawan tumbak, nggih punika pirantine wong
jurit. Jeng Pangeran matur "Nuwun, pan saking ajrih amba, saja-
tose rayi paduka puniku. tan nedya lumawan aprang, mung ngla-
deni pamundhut ji.”

28.”Yen makatenipun kakang, sasirnane adhi sang adipati.
jengandika ingkang patut., gumantos adipatya, gentosipun Adipati
Pati wau, pepatih Raden Sumerja. matihi rama pribadi.

29. Lawan malih kula tanya, mungguh uwa Panjawi wonten
pundi?”. Pangeran Arya umatur: ’Rama tuwan wus seda”, "Won-
ten pundi pasareyanira wau?”’, kang tinanya aturira: ’Sumare neng
dhusun Sani.”

30. Sayektine matur dora., mangka sinareken rieng Siti Inggil,
neng Parenggantang puniku, krana sampun winekas, kuburipun
sampun katur sang aprabu. Sasampunira mangkana, sang nata tu-
mulya mijil.

31. Medal saking pasalatan, den iringken Pangeran lawan siwi,
arsa manjing jro kadhatun, mariksa dalem pura. kadang estri pi-
nanggih pan sampun lampus, seda kenging ing curiga, putra selir
megat ragi.

XIX. MEGATRUH

1. Sang aprabu pariksa mring kadangipun, garwanira sang
dipati, pejah lawan putranipun, gumuling neng tilam sari, tatu
keris pernah lambong.

2. Ingkang pejah sadayanya tatu dhuwung, sang nata trenyuh

ningali, tan tegel mulat retna yu, kadang estri den rungkebi:
”>Adhuh yayi kadang ingong.

3. Paran baya dene yayi padha lampus, sapa ingkang amejahi.
apa bela mring rabimu, trisna temen sira yayi, den pilaur prapteng
layon.”

4. Wonten emban ingkang matur sang aprabu: ’Punika ing-
kang mejahi, Sutawanengpati wau, saking dhawuh sang dipati,
mrih sampun ngantos binoyong.”

S. Sang aprabu myarsa atur langkung ngungun: ’Dhuh dhuh
adhiku dipati, apa margane sireku, dene numpes anak rabi, kaya
duwe satru batos.”

6. Nulya wau sang aprabu malbeng pungkur, mariksa mring
dalem puri, pariksa yen arinipun, adipati nora yekti, nggennya
nedya perang pupoh.

7. Awit dene pusakanira sawegung, tumbak keris aneng
pethi, nora ana kang den jabung, ing landheyanira sami. tandhane
tan nedya rempon.

8. Lawan yayi durung sisig wajanipun, sayekti tan nedya
jurit, dene saking aturipun, Ki Gedhe Jambeyan sisip, Palangitan
iya goroh.

9. Nora kena ginugu ing aturipun, baya samya arsa ngendhih,
palungguhe kadangingsun, matur dora nora yekti, iku dosa gedhe
yektos.

10. Tiyang kalih tinimbalan sang aprabu, Jambeyan Palangita-
ning, wus prapta ing ngarsanipun, tumulya dipun pateni: ’Pagene
caramu rusoh.

11. Adhi Pati nora nedya perang pupuh, aturmu anggulang
jurit, tumbak keris tan jinabung, iku tandha sira sisip, lah rasakna
sira karo.

12. Saturunmu tan ana mulya ing besuk, tyang Jambe tan
jaya malih, kaluhuran nora tulus!!”, Sasampuning sri bupati, mra-
dana ngandika alon.

llf». Kunarpane.kang rayi dipati wau, klayan garwa putra selir,
tanapi pra wadyanipun, ingkang samya bela pati, kinen sami ngu-
bur, awor.

14. Aneng Sani dipati panguburipun, benjang iku sun boyongi,
dhumateng praja Matarum. Ri sampunnya sri bupati, arsa kondur
angadhaton.

15. Nulya kondur mring Mataram nagrinipun, raja-brana tan
den ambil, pinaringken kadangipun, Pangeran Arya puniki, jume-
neng Dipati gantos.

16. Lawan Patih Rahaden Sumerja wau. Tur bekti sagunging
sisip. ’Dhuh kakang kantun Tahayu, kawula aminta pamit, kondur
marang ing kadhaton.”

17. Sampun bidhal sang nata lan wadya sagung, tinon dahat
sri kaeksi, ambalabar wadya kebut, tabuhan rame amuni, tandha
menang andon pupoh.

18. Tan winarna sang nata ing konduripun, mangsuli kang
nedya ngungsi, kang wus kasebut ing ngayun, putranira sang di-
pati, ingkang binekta lunga doh.

19. Dening emban Sutawanengraga sampun, mlebet guwa
amertapi, belenderan guwanipun, pratapane sang dipati, karsane
ingkang amomong.

20. Dimen gesang sawiji punika besuk, panjanga lelakon ben-
jing, trah tumerah anak putu, malbeng guwa jroning siti. Saben
ri-ari pinondhong.

21. Pan kinudang mangkana ing wuwusipun, sang dipati sam-
pun lalis, Dyan Janaka ingkang kantun, gugup medal arsa dhelik,
saemper lir bocah bodho.

22. Ing saparan-paraning lare lumaku, lir bocah bodho sayekti,
kabanjur bodho saestu, wit alit den jak martapi, lami lami nuli
manggon.

23. Aneng kreteg desa Tayu aranipun, kathah bakul kang
nyangoni, yen laris anuli kaul, asung kembang boreh saji, dhuma-
teng ing Jaka Bodho.

24.Yen tinanya Rahaden sapa aranmu: “Aku suta Bodho
kyai”, nora sanes sahuripun, "Embah suta iya mami’’, lami-lami
pan kawartos.

25. Akeh janmi ingkang sami nyadran kaul, dhateng wau raden
kyai, Suta Bodho kreteg Tayu, awase lare ngluwihi, durung wi-
narah wus weroh.

26.Ing sadaya punapa pitakenipun, Kyai Suta mesthi uning,
dadya kathah ingkang rawuh, asung pangan ana picis, kembang
boreh kongsi nglumpok.

27.Pan misuwur kaloka mring liyan dunung, kalih taun lami
neki, lajeng ical lare wau, wus kajiman dadya ejim, Dyan Janaka
iku yektos.

28. Nuli ngalih marang Clering anggenipun, gunung sepi den
dunungi, kathah ejim sami tumut, ngawula mring raden pekik,
dadya ratuning gendruwo.

29. Ingkang ngratu dhateng rahaden bagus, kathah sami anga-
rani, Kyai Suta Bodho iku, jatine raden puniki, tapa banjur salah
dados.

30. Sapungkure manungsa tan ana weruh, wus marayang kadya
ejim, peri perayangan ngumpul, jim roban samya umiring, miwah
mandhalika awor.

31.Ing Jepara punika pasabanipun, lamun ana janma sedhih,
Kyai Suta sebutipun, tinedhan sakarsa dadi, sinajenan jambe
suroh.

32. Srebat degan nora lali nganggo candu, cengkaruke gimbal
gendhis. klasa anyar kendhi agung, saben Jumuwah ngutugi, Kyai
Suta yekti rawoh.

33. Kang mangkana iku ngiwa dadinipun, kasebut mangeran
kalih, aywa pisan sira enut dadi lampah tan prayogi, saksat mukir
mring Hyang Manon.

34. Nanging kathah wong paraon samya kutug, saking piyan-
deling galih, yen lelayar ywa kaganggu, Kyai Suta gunung Clering,
ombak ageng dadi adoh.

35. Wus dilalah karsane Hyang Maha Agung, akeh janma ing-
kang kerid, ing pamanggih nora jujur, katut kaluyu ing jajil, yekti
tan manggih krahayon.

36. Titi tamat pitutur ingkang tumuntur, wahyaning rawi gi-
nurit, surya sangkaleng winangun, tataning aksi trus aji. tetenger-
ing cariyos.

TAMAT

